
Huwa diffiċli li wieħed jipprova jimmaġina l-ħajja 
fl-ibliet u l-irħula tagħna mingħajr il-każini tal-banda, 
speċjalment meta tkun ġej minn raħal jew belt fejn 
għal każin tal-banda wieħed, ikun hemm tnejn jew 
saħansitra tlieta. L-attività li jiġġeneraw dawn il-
każini hi waħda kbira u mhux lakemm wieħed 
jinjoraha. Trid tqis li l-biċċa l-kbira ta’ dawn il-każini 
huma attivi s-sena kollha u mhux biss f’xi staġun 
partikolari. Minn kunċerti għall-pubbliku, wirjiet 
b’temi partikolari, u diversi attivitajiet oħra – dejjem 
għaddejjin minn attività għall-oħra. Iżda ovvjament, 
il-qofol tal-attivitajiet ta’ kull każin jintlaħaq fil-jiem 
tal-festa tar-raħal jew belt rispettiva. L-attivitajiet 
jibdew minn tista’ tgħid ħmistax qabel – bejn 
programmi mużikali u marċi mat-toroq tal-lokalità, 
l-attività ma taqta’ kważi xejn. Hawn wieħed ta’ min 
jieqaf ftit u jirriffletti – min qed jiggwadanja minn din 
l-attività kollha li jiġġeneraw il-każini tal-banda?

L-ewwel u qabel kollox hemm il-membri stess tal-
għaqdiet u l-komunità inġenerali. Dawn l-attivitajiet 
jagħtu l-ħajja lil-lokalità, iżommu l-poplu impenjat 
billi joffrulu attivitajiet ta’ interessi varji. Komunità 
attiva hi komunità iktar b’saħħitha, dinamika 
u magħquda, waħda li tippromwovi s-sens ta’ 
appartenenza fost il-membri tagħha. Mingħajr dawn 
l-attivitajiet, ikun hemm xi ħaġa nieqsa u jinħass il-
vojt. Biżżejjed wieħed iwaddab ħsibijietu għal ftit tas-
snin ilu meta l-pandemija tal-COVID-19 ma ħallietx 
dawn l-attivitajiet iseħħu – il-vojt li nħass kien wieħed 
reali u sinifikanti.

Mill-attività li jiġġeneraw l-għaqdiet mużikali 
tiggwadanja wkoll il-komunità kummerċjali tal-
belt jew raħal, u tal-pajjiż kollu b’mod iktar wiesa’. 
Nistgħu nħarsu lejn dan l-impatt minn żewġ lentijiet 
– it-turiżmu estern u dak intern. Mhumiex ftit dawk 
it-turisti li jiġu jżuru pajjiżna biex jesperjenzaw il-
festi tradizzjonali tagħna. L-industrija tat-turiżmu hi 
pilastru għall-ekonomija ta’ pajjiżna u għalhekk il-
każini tal-banda qed jikkontribwixxu mhux ftit biex 
din l-industrija tkompli tissaħħaħ. Bi pjaċir ninnota 
li l-Awtorità tat-Turiżmu f’dawn l-aħħar snin għarfet 
dan il-kontribut u l-għajnuna finanzjarja li l-għaqdiet 

mużikali, fosthom l-Għaqda 
Mużikali Imperial, irċevew 
jirriflettu dan kollu. It-turiżmu 
intern ukoll iħalli effett kbir 
fuq il-ħwienet, ristoranti u 
lukandi fil-lokalità. Hu fatt 
magħruf li d-dilettanti tal-
festa f’Malta huma bosta, u 
dawn ukoll iħallu impatt finanzjarju fuq il-komunità 
kummerċjali tal-ibliet u l-irħula tagħna. 

Hawnhekk forsi ta’ min jinnota li, għad li 
l-għaqdiet mużikali qed jgħinu bis-sħiħ lill-komunità 
kummerċjali tal-belt jew raħal tagħhom, din 
l-għajnuna mhux dejjem tkun reċiprokata. Ma rridx 
nitfa’ lin-negozji kollha fl-istess keffa għax ma nkunx 
ġust. Iżda ftit huma dawk in-negozji li jirrikonoxxu 
b’mod adekwat l-effett li jħallu fuqhom l-attivitajiet 
organizzati mill-għaqdiet mużikali b’mod speċjali fil-
jiem tal-festa. 

Tajjeb li kieku dawn iroddu lura lill-baned xi 
ftit minn dak li jirċievu, mhux biss bħala għajnuna 
finanzjarja, imma anke sempliċiment b’xi ġest ta’ 
rikonoxximent għax-xogħol tal-baned. Tweġġa’ meta 
tara każijiet li waqt li banda għaddejja bil-marċ minn 
quddiem xi bar, dan ikollu l-mużika miftuħa beraħ 
tant li kważi kważi tidfen il-banda. Jew inkella waqt 
li jkun għaddej programm mużikali, ikun hemm 
xi stabbiliment li jtellef bl-istorbju eċċessiv li jkun 
qed jiġġenera. Bi pjaċir ninnota li dawn il-każijiet 
ma jseħħux f’raħalna, imma ta’ min wieħed iżomm 
għajnejh miftuħa għax kif iseħħu f’lokalitajiet oħra, 
jistgħu faċilment jidħlu fil-Mellieħa wkoll.

Qabel nagħlaq nixtieq minn hawnhekk nirringrazzja 
lil kull min ta u għadu jagħti l-għajnuna tiegħu sabiex 
il-każin tagħna jista’ jibqa’ għaddej fit-triq li qabad 
tul dawn l-aħħar snin. L-għajnuna tagħkom tkompli 
tgħinna biex nibqgħu norganizzaw attivitajiet tul is-
sena kollha li jkunu ta’ fejda għall-poplu Mellieħi u 
għal dawk kollha li jżuruna minn barra minn raħalna 
u minn lil hinn minn pajjiżna. Grazzi mill-qalb!

Nawgura l-festa t-tajba lill-anzjani, l-emigranti u 
l-Melleħin kollha.

